
Klassik ədəbiyyatın 
müasir tədqiqatçısı

Prezident İlham Əliyevin sərəncamı ilə Teymur Həşim oğlu Kərimli 
Azərbaycanda ədəbiyyatşünaslıq elminin inkişafında xidmətlərinə 
görə “Şöhrət” ordeni ilə təltif edilib. Görkəmli ədəbiyyatşünas, klassik 
ədəbiyyatımızın məhsuldar tədqiqatçısı 70 yaşının tamamına filologiya elmləri 
doktoru, professor, akademik, Dövlət mükafatı laureatı kimi gəlib çatıb.  

Teymur Kərimli yaradıcılığa şair kimi 
başlayıb və buna görə də şeiri, xüsusən 
klassik poeziyanı duymaq qabiliyyəti 
yüksəkdir. Onun elmi maraq dairəsi çox 
genişdir. Nizami, Nəsimi, Füzuli, Cavid, 
Şəhriyar və bir çox başqa klassiklərimi-
zin, eləcə də çağdaş sənətkarlarımızın 
yaradıcılığına dair dəyərli tədqiqat işləri-
nin müəllifidir.

Teymur Həşim oğlu Kərimli 1953-cü 
il oktyabrın 2-də Naxçıvan Muxtar Res-
publikası Ordubad rayonunun Nürgüd 
kəndində anadan olub. Orta məktəbi 
qızıl medalla bitirib. Ali təhsilini Azərbay-
can Dövlət Universitetinin (indiki BDU) 
filologiya fakültəsində alıb. Azərbaycan 
EA Nizami adına Ədəbiyyat İnstitutunun 
aspiranturasında oxuyub və 1983-cü 
ildə “Nizamidə tarixin romantik qavrayışı 
(“Yeddi gözəl” poeması üzrə)” mövzu-
sunda namizədlik dissertasiyasını müda-
fiə edib. Onun 2003-cü ildə müdafiə etdi-
yi “Nizami yaradıcılığında tarixi şəxsiyyət 
və tarixi hadisə ideya-estetik qayənin 
konteksti və yardımçısı kimi” mövzusun-
dakı doktorluq dissertasiyası elmi ictima-
iyyətin böyük marağına səbəb olub.  

Akademik İsa Həbibbəyli haqlı olaraq 
yazır: “Teymur Kərimlinin Nizami Gəncə-
viyə aid tədqiqatlarında bu böyük sənət 
dühasının əsərləri onun özünəqədərki 
tarixlə və öz dövrünün tarixi hadisələri 
və şəxsiyyətləri ilə birlikdə öyrənilmişdir. 
T.Kərimli qüdrətli sənətkar olan Nizami 
Gəncəviyə də dahi şair olmaqdan başqa, 
həm də böyük tarixi şəxsiyyət kimi yük-
sək qiymət vermişdir”.

Alim 2007-ci ildə AMEA-nın müxbir 
üzvü, 2015-ci ildə həqiqi üzvü seçilib. 
2010-cu ildə “Heydər Əliyev və klassik 
ədəbiyyat” araşdırmasına görə Azərbay-
can Respublikasının Dövlət Mükafatı la-
ureatı olub. Otuz ildən artıq AMEA Ədə-
biyyat İnstitutunda çalışan alim institutun 
Orta əsrlər Azərbaycan ədəbiyyatı şöbə-
sinin müdiri, direktor müavini vəzifələrində 
çalışıb, iki dəfə bu elmi-tədqiqat müəs-
sisəsinin direktoru vəzifəsini icra edib. O, 
2015-ci ildən Məhəmməd Füzuli adına Əl-
yazmalar İnstitutunun direktorudur.

Nizaminin həyatı və yaradıcılığı, Ni-
zami dövrü intibahı problemi T.Kərimli-
nin ədəbiyyatşünaslıq araşdırmalarında 
mərkəzi yer tutur. Onun bu istiqamətdəki 
araşdırmaları 2002-ci ildə “Elm” nəşriy-
yatında çap etdirdiyi “Nizami və tarix” 
monoqrafiyasında əksini tapıb (Kitabın 
redaktoru AMEA-nın müxbir üzvü Yaşar 
Qarayev olub). Monoqrafiyada Nizaminin 
yaradıcılığında tarixə münasibətə dair 
araşdırmalardan kənarda qalmış geniş 
spektrdə problemlər nəzərdən keçirilir. 
“Xəmsə”nin yazıldığı tarixi şərait, Nizami 
yaradıcılığında antropomorf cizgilər kəsb 
edən Tanrı obrazı, Məhəmməd peyğəm-
bərin obrazı, tarixi şəxsiyyət və dini ideal, 
Nizaminin məmduhları, “Xəmsə”də tarixi 
şəxsiyyət və mühit, hökmdar surətlərinin 

tarixi təkamülü, “Xəmsə” poetikasının ta-
rixi rolu kimi məsələlər təhlil edilir.

Ədəbiyyatşünas-alim dahi şairin ta-
rixə özünəməxsus münasibəti barədə 
yazır: “Nizaminin tarixə müraciət özəllik-
lərindən biri də tarixi şəxsiyyət və tarixi 
hadisəni öz ideya-estetik qayəsinə tabe 
etdirmək bacarığındadır. Belə demək 
mümkünsə, Nizami tarixin, tarixi qay-
naqların yedəyində getmir, tarix, tarixi 
qaynaqlar Nizami sənətinin yedəyində 
gedir”.

Teymur Kərimli Nizaminin Azərbay-
can türkü olduğunu hər vəchlə inkar et-
məyə çalışan, onu fars və ya ləzgi kimi 
təqdim etmək istəyən “araşdırıcıların” 
qeyri-elmi fikirlərinə tutarlı dəlillərlə cavab 
verən alimlərimizdəndir. Əsərlərində o, 
dahi şairin irsində tarixi hadisələrin bədii 
əksinin milli məqsədlərə xidmət etdiyini 
sübut etmiş, Nizaminin türklərə və türklü-
yə rəğbətinin onun etnik mənsubiyyəti ilə 
bağlı olduğunu göstərmişdir. “Nizami və 
tarix” monoqrafiyasında tədqiqatçı belə 
bir qənaətə gəlir ki, Nizamidən sonra cis-
mani və mənəvi cəhətdən gözəl insanı 
“türk” adlandıran bir sıra farsdilli şairlər 
məhz Nizamidən nümunə götürmüşlər. 
Teymur Kərimli Nizaminin mədh etdiyi ilk 
hökmdarın (“Sirlər xəzinəsi” poemasın-
da) – Ərzincan hakimi Fəxrəddin Məlik 
Bəhram şah ibn Davudun türk olduğunu 
da təsadüf hesab etmir. Şairin türk olan 
Səlcuqlulara münasibəti də alimin nəzə-
rindən qaçmayıb.

Akademik Bəkir Nəbiyevlə onun birgə 
yazdığı “Türkofobiyanın növbəti residivi” 
adlı məqalədə istinad olunan faktlar-
dan  görünür ki, Nizaminin əsərlərində 
öz doğma xalqına – türk etnosuna bö-
yük məhəbbəti olub. Nizaminin türklərə 
məhəbbəti bir də onda özünü büruzə ve-
rir ki, şair yaratdığı müsbət monumental 
obrazların əksəriyyətini ya türk kimi təsvir 
edir, ya da onların müsbət insani sifətləri-
ni türklərlə müqayisə edir.

Akademik Teymur Kərimli həm də 
görkəmli füzulişünasdır. Onun tədqiqat-
larında Məhəmməd Füzuli irsinin bir sıra 
araşdırılmamış problemləri, diqqətdən 
kənarda qalmış məsələləri nəzərdən 
keçirilir. Elə Füzuli yaradıcılığına dair 
araşdırmalarından ibarət kitabını da 

alim “Görünməyən Füzuli” adlandırıb. 
O, haqlı olaraq hesab edir ki, Füzulinin 
böyük sənət möcüzəsini açmaq, onun 
bədii obrazlarını, kəşÀərini, yaradıcılığı-
nın görünməyən tərəÀərini müasir oxu-
culara çatdırmaq vacib məsələlərdəndir. 
Axı, mənəvi-əxlaqi dəyərlərimizin qlobal-
laşma ilə qarşı-qarşıya durduğu indiki 
vəziyyətdə ən böyük və etibarlı istinad 
nöqtələrimizdən biri də bu dahi şairimizin 
zəngin irsidir.

Tədqiqatçı böyük şair haqqında ya-
zır: “Şeirə cila verərkən Füzulinin işlətdiyi 
poetik təsir vasitələrindən biri gözlənil-
məzlik eႇektidir. Bunun təsir mexaniz-
mi ondan ibarətdir ki, klassik poeziyaya 
bələd olan oxucu beytin birinci misrasın-
dan sonra hansı fikrin, obrazın gələcəyini 
təxmin edərək gözləyir. Lakin tamamilə 
başqa, daha gözlənilməz, təsirli fikir, 
yaxud obraza rast gəldikdə əvvəlcə ça-
şır, sonra isə estetik ləzzət və razılıq hissi 
keçirir. Ancaq bu gözlənilməzliyi, Füzuli, 
necə dəyərlər, oxucunun önünə qızıl nəl-
bəkidə qoymur. Bəzən oxucu həmin mə-
naya varmaq üçün xeyli düşünməli, baş 
sındırmalı olur”.

Beləliklə, Nizami yaradıcılığında ta-
rixiliyi tədqiq edən Teymur Kərimli Füzu-
linin yaradıcılığında da tarixilik mövzusu-
nu araşdırıb, “Fərdin tarixiliyi və Füzuli 
“Leyli və Məcnun”unda tarixilik” adlı çox 
maraqlı məqalə yazıb.

T.Kərimli dahi şairimiz İmadəddin Nə-
siminin 650 illiyinə və “Nəsimi İli”nə həsr 
olunmuş “Çağdaşımız Nəsimi” kitabında 
dahi sənətkarın ölməz yaradıcılığının 
çağdaş əhəmiyyətindən bəhs edib, onun 
irsinin bu günümüz üçün, xalqımız və 
ümumilikdə bəşəriyyət üçün aktuallığına 
nəzər salıb. Alim əsas diqqətini sufizm və 
hürufizm ideologiyasından xaric Nəsimi 
humanizminin araşdırılmasına yönəldib, 
şairin lirikasını klassikin müasirliyi priz-
masından nəzərdən keçirib. Monoqra-
fiyada Nəsimi irsinin nəşri və təbliğinin 
möhkəm özülünü ucaltmış Ümummilli li-
der Heydər Əliyevin bu sahədəki müstəs-
na fəaliyyəti yüksək qiymətləndirilib.   

Yeri gəlmişkən, akademikin Ümum-
milli lider Heydər Əliyevin 100 illik yubi-
leyi və “Heydər Əliyev İli” münasibətilə 
nəşr olunmuş “Heydər Əliyev və klassik 
irs” adlı monoqrafiyasında Ulu öndərin 
Azərbaycan yazılı abidələrinə, ələlxüsus 
əlyazma irsimizə qayğısı, onun Respub-
lika Əlyazmalar Fondunun xüsusi elmi 
tədqiqat institutu statusu almasında və 
müəssisənin maddi-texniki bazasının 
yüksəldilməsindəki rolu və başqa xidmət-
ləri xüsusi vurğulanıb.

Teymur müəllim həyatını klassik 
ədəbiyyatın araşdırılmasına həsr etmək 
qərarına gəlmiş gənclərin tədqiqatçı 
kimi yetişməsinə xüsusi fikir verir, onla-
ra qayğı ilə yanaşır. Klassik Azərbaycan 
ədəbiyyatının yorulmaz araşdırıcısına 70 
yaşının tamam olduğu bu günlərdə uzun 
ömür, cansağlığı, yeni-yeni yaradıcılıq 
uğurları arzulayırıq.

3aşa ƏLİOöLU� 
 filologiya elmləri doktoru�  

 AMEA Əlyazmalar İnstitutunun 
icraçı direktoru

Bədənində qəlpə gəzdirən aktrisa
Onunla tanışlığım  işğaldan sonra Şuşa Teatrının Bakıda nümayiş 

etdirdiyi tamaşalardan birində oldu. Qarabağ mövzusunda tamaşanın 
sonunda baş rollardan birini oynayan aktrisa roldan çıxa bilməyib “təzim”ə 
gələndə də tamaşanın final səhnəsini oynayırdı, yəni hönkür-hönkür 
ağlayırdı. Tamaşaçılar da ona qoşulub həm ağlayır, həm də aktrisanı 
alqışlayırdılar. Beləcə, həmin canlı rol xəyalımda həkk olunub qaldı. 

Qoy, bu yazım da elə onun özü 
haqqında oynadığı bir monotamaşa ol-
sun. gzü danışsın, mən isə yalnız onu 
təqdim edim. Həmsöhbətim Xalq artisti, 
Şuşa Teatrının aktrisası Şükufə Musa-
yevadır. Görək, nə deyir: 

Evin �-cX |vladı 
“Uşaqlığım Bərdədə keçib. Ailədə 

9 uşaq olmuşuq, mən ən kiçiyiyəm. 3 
yaşımda ikən anamı itirmişəm. Avto-
mobil qəzasına düşmüşdü, halı pis idi. 
Yadımdadır ki, anam hamımızı yanına 
çağırtdırıb vidalaşdı bizimlə. Atam tez 
bir zamanda evləndi, 9 uşağa təkbaşına 
baxmaq asan deyildi. ggey ana baxır-
dı bizə, desəm, baxmırdı yalan olardı, 
amma doğma deyildi. 

Məktəbdə uşaqlar analarından danı-
şanda mən söhbətdən yayınırdım, içim-
də bir yanğı hiss edirdim. Kimisə anası 
ilə görəndə ona qibtə edirdim. Zaman 
keçdi, bacı-qardaşlarımın hamısı böyü-
dü, hərə öz yolunu seçdi. Böyük qarda-
şım müğənni idi, uzun illər Teleradionun 
solisti olub. Rəhmətə gedib, bir bacım 
da həmçinin. 

Orta məktəbi Bərdədə bitirib Şuşa-
da Mədəni-Maarif Texnikumuna daxil 
oldum. Hələ 4-cü sinifdə oxuyanda bir 
inşamda yazmışdım ki, kinoaktrisa ola-

cağam. Müəllimim oxuyub gülümsədi 
və soruşdu ki, qızım, qoyacaqlar səni 
aktrisa olmağa" Bilmirəm, – demişdim. 
Filmlərə çox baxırdım. Bütünlüklə bu 
sənət məni ovsunlamışdı. O vaxt mək-
təbdən bizi pambıq yığmağa aparmış-
dılar. Məktəblilərə qoyulan normadan 
artıq pambıq yığmışdım. Briqadir mənə 
təəccüblə baxıb dedi ki, bu o qədər 
pambığı necə yığıb, axı, pambıqçıdan 
çox aktrisaya oxşayır. Ürəyimə yağ kimi 
yayılmışdı onu sözləri”. 

dəKrayı dünyanın VonX
“Texnikumda tələbə ikən artıq Şuşa 

Mədəniyyət evində tamaşalarda oyna-
yırdım. Şuşa Teatrının tarixi qədimdir, 
1948-ci ildə bağlanıb, 90-cı ildə yenidən 
bərpa edilib. Teatr bərpa olunandan son-
ra tamaşalarda maraqlı rollarım olub. 
Uşaq rolundan tutmuş əsas obrazlara 
qədər oynamışam. Şıxəli Qurbanovun 
“gzümüz bilərik” tamaşasında Nailəni 
oynadığıma görə Şuşada hamı məni Na-
ilə deyə çağırırdı. “Uzun Həsən” tamaşa-
sında Trabzon gözəlini də oynamışam, 
Dəspinə Xatunu da. Cavan yaşımda 
“Arşın mal alan” musiqili komediyasında 
Tellini, Asyanı, Cahan xalanı oynamı-
şam. Hamısı mənə əzizdir. 

Uşaqlığım anasız keçsə də, son-
radan düşdüyüm mühit, kollektiv çox 
gözəl olub. Sanki nağıllar aləmi idi. 
Çəhrayı arzularla yaşayırdıq, hər şey 
gözəl görünürdi gözümüzə... 

Amma müharibə arzularımın üstün-
dən qara xətt çəkdi. Həyatda haqsızlığı 
yalnız ermənilərdən gördüm. Bəlkə buna 
görə bu hadisələr məndə bu qədər ağrılı 
təsir buraxdı. Müharibə bütün həyatımı 
alt-üst etdi. Ən gözəl, gənc yaşlarımda 
müharibəyə urcah oldum. gzümdən asılı 
deyildi, kənarda qala bilmədim. 

Torpaqlarımızın düşmən işğalında 
qalmasını həzm edə bilmirdim. Bir dəfə 
cəbhə bölgəsinə qastrola getmişdik. 
Uca dağlara baxıb göz yaşlarımı saxla-
ya bilmədim. Qəti barışa bilmirdim ki, o 
dağlara ayaq basa bilmirik. Eyni hisslər 
məni müharibəyə aparmışdı. İkinci Dün-
ya müharibəsini kinolarda görmüşdük. 
Uşaqdan-böyüyə hər kəsin bacardığı 
qədər müharibəyə qatıldığını, Vətənə 
borcunu yerinə yetirdiyini görmüşdük. 
Burda isə Şuşanı atəşə tutub dağıdır-

dılar, hamı qaçırdı. Mən qaçmağı da 
özümə sığışdırmırdım, dümdüz yolumla 
gedirdim. Torpağı qorumalıyıq, – deyə 
gecə-gündüz düşünürdüm. Aktrisalıqla 
kifayətlənə bilməzdim. Düşündüm ki, 
əgər Şuşa əldən getsə, mən necə səh-
nəyə çıxıb rol oynayaram, kimin üçün 
oynayaram"” 

ŞXşada d|yüşüb,  
Ağdərədə yaralanıb

“Elə Şuşadan başladım. Əlimdən 
hansı iş gəlirdisə, hansı sahədə ehtiyac 
olurdusa, özümü orda tapırdım. Yara-
lılara da qulluq etmişəm, onları döyüş 
xəttindən çıxardıb ilk yardım göstər-
mişəm. Döyüşmüşəm də, rabitəçi kimi 
də fəaliyyətim olub. Lazım gələndə əs-
gərlər üçün yemək də bişirmişəm. 

Şuşa işğal olunanda mən Laçın is-
tiqamətində döyüşlərdə idim. Xəbər 
gəlib çatanda inana bilmədim, dedim 
Şuşa ermənilərə verilə bilməz, döyüş-
çülərimiz ölərlər, verməzlər. Dedilər 
elə ölüblər ki, Şuşa işğal olunub. Çox 
hadisələr olurdu, yəqin tarix hər şeyi 
yerbəyer edər. Həmişə elə olub, heç bir 
tarixi olay pərdə altında qalmayıb, uzun 
müddət gizlədilsə də, bir gün aşkar olu-
nub. Şuşada olsaydım, son nəfəsim 
orda çıxardı, tərk etməzdim oranı...

Ağdərədə döyüşdə yaralandım. 
Qarşı tərəfdən atılan mərminin atəşinə 
tuş gəlmişdim. Bədənim qəlpələrlə dol-
muşdu. Üz-gözüm, boğazım, qollarım, 
qarın nahiyəm hamısı yaralanmışdı, 
büsbütün qəlpə qırıntısı idi. Vəziyyətim 
çox ağır olub. Məni Tərtər hospitalında 
əməliyyata götürüblər. Sonra gətirib-
lər Bakıya, indiki Kliniki Tibbi Mərkəzə. 
Orda bir müddət qalandan sonra hərbi 
hospitala aparıblar. Bir il belə keçib... 

Sağalandan sonra döyüşlərə qa-
yıtmaq istədim, həkimlər icazə vermə-
dilər. Qayıtdım teatra. Artıq atəşkəs idi, 
Şuşa Teatrı Bakıda məskunlaşmışdı. 
İndi yalnız teatr kollektivi ilə gedib dö-
yüş bölgələrində tamaşalar göstərəndə 
nisbətən özümü gərəkli hiss edirəm. 
O vaxt da hospitaldan çıxandan sonra 
hələ üz-gözümün yaraları tam sağalma-
mış tamaşa ilə cəbhə bölgəsində gedib 
əsgərlərin qarşısına çıxmışdım. Doda-
ğımın üstü indi də qırış kimidir, ordan 
qəlpə çıxarılıb, o vaxt lap betər vəziy-
yətdə idi. Sonradan estetik əməliyyat 
olundum. Bununla belə bir az hiss olu-
nur, gözümün üstündə, boğazımda izlər 
var. Bədənimdə olan qəlpələrin hamısı 
çıxarılmayıb, eləsi var ki, çıxarılması 
alınmır, müharibənin avtoqrafı kimi gəz-
dirirəm özümlə. 

Gec ailə qurdum. Yoldaşım qara-
bağlıdır. Bizim talelərimizdə müharibə 
rol oynayıb. Yeganə arzum aktrisa ol-
maq idi. Bir də çox şükür Şuşaya qo-
vuşduq. Daha heç bir dərdim yoxdur, 
Şuşam var, bəsimdir”.

Qələmə aldı� 
 Q.RAMİLƏ  

 Xəbərlər
Moskvada Murtuza Bülbülün di-

riMorluğu ilə 'övlət Kreml Orkestri-
nin ifasında “Müəllimlər və şagird-
lər” adlı konsert proqramı təqdim 
olunub.

Şəhərin mərkəzində yerləşən “Zar-
yadye” salonunda baş tutan konsertdə 
dahi bəstəkarlar Qara Qarayev (Üçün-
cü simfoniya), Dmitri Şostakoviç (Ka-
mera simfoniyası), Georgi Sviridovun 
(Kamera orkestri üçün musiqi) əsərləri 
səslənib.

Murtaza Bülbül müəllif konserti ilə 
Dmitri Şostakoviç bəstəkarlıq məktəbi-
nin ardıcıllarından biri olan Azərbaycan 
mədəniyyətinin görkəmli nümayəndəsi, 
SSRİ Xalq artisti, Sosialist Əməyi Qəh-
rəmanı, SSRİ və Azərbaycan Dövlət 
mükafatları laureatı, akademik Qara 
Qarayevin yaradıcılığına bir daha mü-
raciət edib,   Azərbaycan klassik mu-
siqisinin dünyada tanıdılması işinə öz 
töhfəsini verib.   

Qeyd edək ki, Murtaza Bülbül dahi 
müğənni Bülbülün nəvəsi, Azərbayca-
nın Xalq artisti, ölkəmizin Rusiyadakı 
fövqəladə və səlahiyyətli səfiri Polad 
Bülbüloğlunun oğludur. O, P.İ. Çaykovski 
adına Moskva Dövlət Konservatoriyası-
nın opera-simfonik dirijorluğu fakültəsi-
nin tələbəsidir. Gənc dirijor Azərbaycan, 
Rusiya, Almaniya, İtaliya, Qazaxıstan və 
bir çox digər ölkələrdə uğurlu çıxışları ilə 
yadda qalıb.

***
Tbilisidəki Heydər Əliyev 3ar-

kında yaradılan Azərbaycan guşə-
sində ölkəmizin milli mədəniyyəti� 
incəsənəti� musiqisi və mətbəxi nü-
mayiş etdirilir.

Nümayiş hər il Gürcüstanda “Tbili-
soba” şəhər bayramı çərçivəsində Tbili-
si sakrebulosunun Milli Azlıqlar Şurası-
nın təşəbbüsü ilə “Tbilisinin müxtəliÀiyi” 
adlı ənənəvi sərgi-satış yarmarkası za-
manı baş tutur.

Yarmarkada Azərbaycan guşəsi 
Mirzə Fətəli Axundov adına Azərbay-
can Mədəniyyəti Muzeyinin təşkilatçılı-
ğı ilə yaradılıb. Muzeyin direktor müavi-
ni Leyla Əliyeva bildirib ki, Azərbaycan 
güşəsinə gələn qonaqlar tarixi Borçalı 
xalçalarını, ölkəmizin mətbəxinə aid şir-
niyyatları, dolma, aşqara, dovğa və di-
gər isti yeməkləri, eləcə də milli musiqi 
alətlərimizi görə biləcəklər. Yarmarkada 

iştirak etməyin əsas məqsədi Azərbay-
canın tarixini, mədəniyyətini tanıtmaq-
dır.

***
'aş Salnamə Muzeyində 7�-cü 

Beynəlxalq Astronavtika Konqresi 
çərçivəsində Bakıya gələn məşhur 
israilli yazıçı və tarixçi Yuval Noah 
Hararinin oxucularla görüşü keçiri-
lib.

Yuval Noah Harari tədbir iştirakçı-
larının müxtəlif mövzularda suallarını 
cavablandırıb.

İsrailli yazıçı, tarixçi “Sapiens: bəşə-
riyyətin qısa tarixi”, “Homo Deus: saba-
hın qısa tarixi”, “21-ci əsr üçün 21 dərs” 

kimi bestsellerlərin müəllifidir. Onun ki-
tabları 65 dildə 45 milyon nüsxə satılıb.

Y.N.Harari hazırda Qüds Yəhudi 
Universitetinin müəllimidir. Onun son 
mühazirələri süni intellektin sürətli in-
kişafı və onun cəmiyyətə potensial tə-
sirləri barədə, tədqiqatları isə “Tarix və 
biologiya arasında hansı əlaqə var"”, 
“Tarix öyrənildikcə insanlar daha çox 
xoşbəxt oldularmı"”, “XX, əsrdə elm və 
texnologiya hansı məsələləri gündəmə 
gətirir"” kimi makro tarixi suallar ətra-
fındadır.

***
Sumqayıt şəhər 3oeziya Evində 

� saylı 'iyarşünaslıq Klubu və Əli 
Kərim adına 3oeziya Klubunun birgə 
təşkilatçılığı ilə �Qəlblərdə yaşayan 
qəhrəmanlar� adlı tədbir keçirilib.

Əvvəlcə 4 saylı Diyarşünaslıq Klu-
bunun rəsm dərnəyi üzvlərinin sərgiyə 
qoyulmuş vətənpərvərlik motivli əl işləri 
tədbir iştirakçıları tərəfindən baxılıb və 
yüksək dəyərləndirilib.

Şair İbrahim İlyaslı tədbiri açıb. 
Qonaq qismində dəvət olunmuş Bi-
rinci Qarabağ müharibəsi iştirakçısı, 
şair Ədalət Nicat və İkinci Qarabağ 
müharibəsi iştirakçısı, gənc şair Elvin 
 İntiqamoğlu məktəblilərin sualları əsa-
sında müharibə ilə bağlı xatirələrini 
bölüşüb, vətənpərvər şeirlərini səslən-
diriblər.

Hazırladı�  
Ə.'OSTƏLİ  

